
67

Questo discorso forse ô parriä strano

A ti nasciûo fra ô popolo spagnollo

Assuefæto a dipende da ûn sovrano

Assolûto e a obbedî sensa controllo;

Ma a mi zeneise, a mi reppubblicano

Me piaxe tanto a libertæ, che ô collo

No voendo a nisciun giogo sottomisso

Pe amô da stessa me son compromisso....


68

Se in questa grande impreisa v’ho seguio

L’è per questo, Martin, se ti no ô sæ,

Che in Spagna ëo capitôu comme bandio,

Perchè ho amôu troppo a patria e a libertæ;

Se dunque doviö battime mainvio

Con quest’Indien ti no te maveggiæ:

Quelli ommi, che do giogo son nemixi

Do foestê e do tiranno, son mæ amixi.


69

Ferdinando ô l’aveiva ciù raxon

Forse a fâ contro i Moi quell’aspra guæra:

Quelli ëan rei d’ûn’antiga ûsûrpazion,

Scibben che lô arreixæ ne-a vostra tæra

Poivan forse allegâ ûña prescrizion,

O provâve che a Spagna in lê a rinsæra

Tanti prinçipi e re, che gia e regia

Ean tûtti ûsûrpatoi da monarchia.


70

Ma chi invece i stranieri semmo noî;

Padroîn de questo mondo natûrali

Son pù i Indien do stesso abitatoî:

Comme ospiti co-i moddi ciù cordiali

N’han riçevûo, non pè conquistatoî:

E che driti ëan in noî pe conquistâli?

E sottomettei? Chi ne i ha trasmissi?

Che obbligo in lô de stâne Ssottomissi?

